Vendim nr. 23, datë 11.03.2009


Kolegji i Gjykatës Kushtetuese të Republikës së Shqipërisë, i përbërë nga:


Fehmi Abdiu,


Anëtar i Gjykatës Kushtetuese


Xhezair Zaganjori,

Anëtar i        “            “


Sokol Berberi
,

Anëtar i        “            “

në datën 11.03.2009, mori në shqyrtim paraprak kërkesën me nr.23 Akti, që i përket:

K Ë R K U E S: 
HILMI ISUFAJ
O B J E K T I: 
Shfuqizimi si i papajtueshëm me Kushtetutën i vendimit nr.432, datë 26.09.2008 të Kolegjit Penal të Gjykatës së Lartë.

Kolegji i Gjyqtarëve të Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:
Gjykata e Rrethit Gjyqësor për Krime të Rënda, me vendimin nr.40, datë 05.10.2006, ka vendosur deklarimin fajtor të kërkuesit për kryerjen e veprës penale të trafikimit të armëve dhe municionit të katër raketave tokë ajër, të kryer në bashkëpunim me të pandehurin Sokol Mujaj dhe kryerjen e veprës penale të trafikimit të lëndëve plasëse, djegëse, helmuese dhe radioaktive dhe, në bashkim të dënimeve, e dënon kërkuesin me 15 vjet burgim.

Gjykata e Apelit për Krimet e Rënda, me vendimin nr.63, datë 15.12.2006, ka vendosur lënien në fuqi të vendimit të Gjykatës së Shkallës së Parë për Krime të Rënda, për kërkuesin Hilmi Isufaj.

Kolegji Penal i Gjykatës së Lartë, me vendimin nr.63, datë 23.05.2007, ka vendosur prishjen e vendimit të Gjykatës së Apelit për Krime të Rënda dhe dërgimin e çështjes për rishqyrtim në po atë gjykatë, me tjetër trup gjykues.

Gjykata e Apelit për Krime të Rënda, me vendimin nr.53, datë 22.11.2007, ka vendosur lënien në fuqi të vendimit nr.40, datë 05.10.2006 të Gjykatës së Shkallës së Parë për Krime të Rënda, për Hilmi Isufaj, për veprën penale të trafikimit të armëve, ku një episod mbetet në tentativë dhe lënien në fuqi të vendimit të mësipërm për veprën penale të trafikimit të lëndëve plasëse dhe, në bashkim të dënimeve, e dënon me 12 vjet burgim.

Kolegji Penal i Gjykatës së Lartë, me vendimin nr.432, datë 29.09.2008, ka vendosur prishjen e vendimit nr.53, datë 22.11.2007 të Gjykatës së Apelit për Krime të Rënda dhe lënien në fuqi të vendimit nr.40, datë 05.10.2006 të Gjykatës së Shkallës së Parë për Krime të Rënda.

Më 04.12.2008, kërkuesi i drejtohet me kërkesë Gjykatës Kushtetuese ku kërkon shfuqizimin e vendimit nr.432, datë 29.09.2008 të Kolegjit  Penal të Gjykatës së Lartë, me pretendimin se është marrë nëpërmjet një procesi jo të rregullt ligjor. Kërkuesi, më konkretisht, pretendon se:
- Kolegji Penal ka shkelur nenet 152 dhe 383/c të KPP lidhur me çmuarjen e provave mbi të cilat bazohet vendimi dhe parimin e prezumimit të pafajësisë.
- Në rigjykimin e çështjes nga Gjykata e Apelit për Krime të Rënda duhej të ishte marrë parasysh vendimi unifikues i Kolegjeve të Bashkuara, sipas të cilit, për të arritur në përfundim nëse një mjet është apo jo armë zjarri, kërkohen dy elementë: (i) mjeti të hyjë në kategorinë e armëve të përcaktuara në nenin 1 të ligjit nr.7566, datë  25.05.1992, dhe (ii) të jetë teknikisht në gjendje të realizojë qitje.
- Gjykata e Apelit për Krime të Rënda, duke lënë në fuqi akuzën e trafikimit të armëve edhe për një raketë për të cilën ekziston dyshimi nëse i ka parametrat dhe mund të bëhet qitje, ka shkelur nenin 4 të KPP, sipas të cilit çdo dyshim për akuzën çmohet në favor të të pandehurit.
- Kolegji Penal i Gjykatës së Lartë prishi vendimin e Gjykatës së Apelit për Krime të Rënda nr.53, datë 22.11.2007 me të cilin kërkuesi ishte dënuar me 12 vjet burg dhe la në fuqi vendimin e Gjykatës së Shkallës së Parë, që e dënon kërkuesin me 15 vjet burg. Kolegji Penal ka shkelur nenin 383/c, nenin 152 dhe nenin 4 të KPP, duke cenuar kështu parimin e prezumimit të pafajësisë.
- Gjykata e Lartë e shtrëmbëron përmbajtjen e Aktit të Ekspertimit datë 05.11.2007, duke e cituar në vendim se Akti i Ekspertimit thotë se raketat janë në gjendje teknike. 
- Vendimi i Kolegjit Penal bie ndesh me vendimin e mëparshëm të vetë Kolegjit ku i tërhiqte vëmendjen Gjykatës së Shkallës së Parë dhe Gjykatës së Apelit për Krimet e Rënda. 

Kolegji i Gjyqtarëve rithekson, se problemet e interpretimit dhe zbatimit të ligjit mund të merren në konsideratë prej Gjykatës Kushtetuese vetëm nëse cenohet e drejta kushtetuese për një proces të rregullt ligjor. Lidhur me pretendimet e kërkuesit për çmuarjen e provave, Kolegji  vlerëson se çështja e çmuarjes së provave është jashtë kompetencës materiale të Gjykatës Kushtetuese dhe është detyrë e gjykatave të zakonshme. Pretendimet, në mënyrën se si janë parashtruar, janë haptazi të pabazuara dhe nuk mund të trajtohen si shkak në kuadrin e shkeljes së të drejtës për një proces të rregullt ligjor. Në kërkesën e paraqitur nuk evidentohet në mënyrë të qartë dallimi i pretendimeve për paligjshmërinë e vendimeve të marra nga gjykatat e sistemit gjyqësor nga pretendimet për antikushtetutshmërinë e tyre.  
PËR KËTO ARSYE;

Kolegji i Gjykatës Kushtetuese të Republikës së Shqipërisë, në bazë të nenit 131/f të Kushtetutës së Republikës së Shqipërisë dhe nenit 31 të ligjit nr.8577, dt. 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:

Moskalimin e çështjes për shqyrtim në seancë plenare.

